
laghuShoDashArNakalAvilAsaH

લઘુષોડશાર્ણકલાવિલાસઃ

કલ્યાણં જગતામહં કથમુમે ધ્યાયામિ સચ્ચિદ્વપુ-
સ્ત્રય્યન્તૈર્મનસાપિ તે સહ ચિરં મૃગ્યાપિ યત્નેન ચ ।
જ્ઞાતુમ્ નો વદિતું શક્યમભવદ્ યસ્માત્ તથા ભક્તિતઃ
શ્રીચક્રાગ્રગશૈવમઞ્ચપરશૈવાઙ્કસ્થિતાં ભાવયે॥ ૧॥
એલાસૌરભિકુન્તલે પરમુમે ત્વાં વ્યાપ્ય સર્વં સ્થિતાં
કાષ્ઠાદિષ્વિવ તૈલવહ્નિનવનીતામ્બુપ્રવાહાદિકમ્ ।
શ્રીમૂર્તિષ્વતિસુન્દરાસુ   નવબન્ધૂકપ્રભાસ્વમ્બિકે
શક્યં કિં  નુ તથાપિ તે પરશિવે ચાસ્થાનમાવાહયે॥ ૨॥
ઈશાવાસ્યમિદં ત્વયા સકલમપ્યમ્બાસને મઞ્જુલે
ત્વામારોહયિતું સમસ્તભુવનાધારં કથં શક્નુયામ્ ।
મત્સ્વાન્તાબ્જમપિ ત્વદાસનવરં ભૂયાદ્યતઃ સર્વદા
સર્વેષાં હૃદયારવિન્દભવને નિત્યં વસસ્યમ્બિકે ॥ ૩॥
લક્ષ્યાલક્ષ્યવિલક્ષણં તવ વપુઃ પાદાદિહીનં પરં
પાદ્યૈસ્તત્ પરિતોષયામિ કથમપ્યત્યન્તમચ્છાત્મકમ્ ।
મત્સ્વાન્તદ્રુતહેમરત્નકલશાનીતાતિભક્ત્યમ્બુના
વિજ્ઞાનામરસિન્ધુજેન રચયે પ્રક્ષાલનં ત્વત્પદે॥ ૪॥
હ્રીંકારદ્રુમમઞ્જરીશવિનુતેઽનર્ઘ્યાય   હસ્તાય તે
સર્વાભીષ્ટફલપ્રદાનનિરતાયાર્ઘ્યં કથં કલ્પયે ।
ગૃહ્ણીષ્વામ્બ મયા પ્રદત્તમનઘે વિજ્ઞાનપાત્રે સ્થિતં
ત્વદ્રૂપાનુભવામ્બુકલ્પિતમથાપ્યર્ઘ્યં મહાસુન્દરિ॥ ૫॥
હન્ત ત્વન્મુખનિર્ગતેન સકલં પૂતં જગત્ સર્વદા
વેદેનાચમનીયમદ્ય સહસા દાતું કથં શક્નુયામ્ ।
તુભ્યં શ્રીપરદેવતે મયિ તથાપ્યમ્બાનુકમ્પાવશાદ્
ગૃહ્ણીષ્વાચમનં પ્રકલ્પિતમુમે ગન્ધાદિભિર્મિશ્રિતમ્  ॥ ૬॥

1



લઘુષોડશાર્ણકલાવિલાસઃ

સર્વં સર્વત એવ પૂર્ણવિભવે પૂર્ણેન પૂર્ણં કથં
વ્યાપ્ય ત્વત્તનુમાસ્થિતામતિતરાં શુદ્ધાં જગત્પાવનીમ્ ।
ગાઙ્ગૈર્નિર્મલવારિભિઃ    પ્રભવતિ પ્રાણી જગત્યાં તથા-
પ્યાનન્દામૃતવારિણાહમભિષિઞ્ચાભ્યાદરાદમ્બિકે ॥ ૭॥
કલ્પય કલ્પકવૃક્ષસમ્ભવમહત્કૌસુમ્ભવસ્ત્રદ્વયં
નાનારત્નવિચિત્રમમ્બ પરમપ્રીત્યા કથં તે મયા ।
વ્યાપિન્યૈ જગતાં તથાપિ વિમલેનાચ્છાદયે ત્વાં પરં
વિજ્ઞાનાત્મકવાસસા પરશિવે ગૃહ્ણીષ્વ તત્ પ્રીતિતઃ॥ ૮॥
હંસસ્ફાટિકકુન્દસુન્દરતરશ્રીમૂર્તિમાર્યે   શિવે
કર્પૂરાગરુકુઙ્કુમાદિમિલિતૈર્ગન્ધૈઃ  કથં લેપયે ।
શ્રુત્યુક્તાં તવ સર્વગન્ધતનુગાં નિર્લેપનાં નિષ્કલાં
બ્રહ્માત્મૈક્યભવાનુભૂતિવિમલજ્ઞાનાખ્યગન્ધૈઃ પરમ્॥ ૯॥
લગ્નેન્દૂજ્જ્વલરેખમમ્બ મકુટં માણિક્યદીપ્ત્યુજ્જ્વલં
કાલોન્મીલિતચમ્પકામ્બુજમહદ્બિલ્વીદલાનાં સ્રજા ।
સંવેષ્ટ્યાહમખણ્ડનિર્મલપરાનન્દામ્બુધૌ વા કદા
મજ્જે મન્મથવૈરિભામિનિ વદ સ્વાનન્દવારાંનિધે॥ ૧૦॥
હ્રીંકારીં    નિગમાગમાન્તવિદિતાં ભક્ત્યા કથં તર્પયે
ધૂપૈર્ગુગ્ગુલુસમ્ભવૈર્જગદિદં સંવ્યાપ્ય નિત્યં સ્થિતમ્ ।
શ્રીમૂર્ત્યુદ્ભવવાસનાભિરધુના દિવ્યાભિરારાધયે
સંવિદ્વહ્નિસમર્પિતાખિલજગત્કાલાગરોર્ધૂપકૈઃ   ॥ ૧૧॥
સર્વજ્ઞે સકલેષ્ટદાનનિરતે સામાદિભિઃ સંસ્તુતે
તુભ્યં કલ્પયિતું પ્રદીપમરુણે સાજ્યં કથં શક્નુયામ્ ।
બાલાર્કાયુતકોટિસુન્દરતનો ભક્ત્યા તથાપ્યઞ્ચિતે
વિજ્ઞાનાત્મકદીપદીપ્તિભિરહં સંતર્પયામ્યમ્બિકે ॥ ૧૨॥
કલ્યાણ્યમ્બ કથં નિવેદિતુમહં નૈવેદ્યમાર્યે શુભે
તપ્તાષ્ટાપદભાજનોજ્જ્વલમુમે ભક્ષ્યાદિભિઃ સંયુતમ્ ।
શક્ષ્યે સમ્ભૃતસર્વલોકજઠરાયૈ તુભ્યમત્યુજ્જ્વલં
વિશ્વાસેન સમર્પયામિ જગદાત્મૈક્યાન્નમાનન્દદમ્॥ ૧૩॥
લક્ષ્મીવન્દિતપાદપદ્મયુગલે લક્ષ્મીધવાદ્યર્ચિતે 

કર્પૂરાજ્યલસત્સુવર્ણકલશપ્રોદ્ભાસિ નીરાજનમ્ ।
નાનાશોભનગીતનૃત્તસહિતં દિવ્યાઙ્ગનાભિર્ધૃતં
વીક્ષ્યાદ્યામ્બ મુદં પ્રયાહિ કૃપયા શ્રીકામરાજેશ્વરિ॥ ૧૪॥
હ્રીંહ્રીમિત્યનુભાવ્યતાં    હૃતતમઃપુઞ્જે સમસ્તાર્થદે
ત્વત્પાદાબ્જયુગે ભવત્વનુદિનં બિલ્વામ્બુજાર્ચાવિધિઃ ।
હ્રીંકારાર્ણમનુપ્રયુક્તમરુણે   મત્સ્વાન્તજૈઃ સ્વાનુભૂ-
ત્યબ્જૈઃ સાકમખણ્ડસૌખ્યનિલયે શ્રીચક્રરાજેશ્વરિ॥ ૧૫॥
હ્રીંકારોન્નતરત્નમઞ્જુલમહત્સિંહાસને     ભાસુરા-
મૂઢે બ્રહ્મહરીશ્વરાદિવિરલં શ્રીકામરાજાઙ્કકમ્ ।
સર્વજ્ઞાદિસમસ્તશક્તિનિવહૈઃ સંસેવિતામમ્બિકાં
સૈવાસ્મીતિ વિભાવનાનતિશતૈઃ સંતોષયામ્યન્વહમ્॥ ૧૬॥
યે યે સન્તતમન્ધકારિગૃહિણીસ્તોત્રં સમસ્તાર્થદં
જ્ઞાત્વાર્થં હૃદિ મન્ત્રરાજવિમલશ્રીબીજવર્ણક્રમાત્ ।
પ્રોક્તં મન્ત્રવિદઃ પઠન્તિ સહસા કાલત્રયેઽપ્યમ્બિકા-
સાંનિધ્યે તદનન્યભાવનાધિયસ્તત્રૈક્યતાં પ્રાપ્નુયુઃ॥ ૧૭॥
॥ ઇતિ શ્રીલઘુષોડશાર્ણકલાવિલાસસ્તોત્રં સમ્પૂર્ણમ્॥

